
॥ కల్కిస్తవః అథవా దశావతారస్తవః ॥

॥ కల్కిస్తవః అథవా దశావతారస్తవః ॥
శ్రీగణేశాయ  నమః ।
రాజాన ఊచుః । గద్యాని । జయ జయ నిజమాయయా
కల్పితాశేషవిశేషకల్పనాపరిణామజలాప్లుతలోకత్రయోపకారణమాకలయమనుమనిశమ్య 
పూరితమవిజనావిజనావిర్భూతమహామీనశరీర త్వం
నిజకృతధర్మసేతుసంరక్షణకృతావతారః ॥ ౧॥
పునరిహ జలధిమథనాదృతదేవదానవగణానాం
మన్దరాచలానయనవ్యాకులితానాం  సాహాయ్యేనాదృతచిత్తః ।
పర్వతోద్ధరణామృతప్రాశనరచనావతారః   కూర్మాకారః ప్రసీద
పరేశ త్వం దీననృపాణామ్ ॥౨॥
పునరిహ దితిజబలపరిలంఘితవాసవసూదనాదృత
జితభువనపరాక్రమహిరణ్యాక్షనిధన
పృథివ్యుద్ధరణసఙ్కల్పాభినివేశేన  ధృతకోలావతార పాహి నః ॥ ౩॥
పునరిహ త్రిభువనజయినో  మహాబలపరాక్రమస్య
హిరణ్యకశ్యపోరర్దితానాం  దేవవరాణాం భయభీతానాం
కల్యాణాయ దితిసుతవధప్రేప్సుర్బ్రహ్మణో  వరదానాదవధ్యస్త న
శస్త్రాస్త్రారాత్రిదివాస్వర్గమర్త్యపాతాలతలే   
దేవగన్ధర్వకిన్నరనరనాగైరితి   విచిన్త్య నరహరిరూపేణ
నఖాగ్రభిన్నోరుం  దష్టదన్తచ్ఛదం   త్యక్తాసుం కృతవానసి ॥ ౪॥
పునరిహ త్రిజగజ్జయినో   బలేః సత్రే శక్రానుజో  బటువామనో
దైత్యసంమోహనాయ  త్రిపదభూమియాఞ్చాచ్ఛలేన
విశ్వకాయస్తదుత్సృష్టజలసంస్పర్శవివృద్ధమనోఽభిలాషస్త్వం 
భూతలే బలేర్దౌవారికత్వమఙ్గీకృతముచితం   దానఫలమ్ ॥ ౫॥
పునరిహ హైహయాదినృపాణామమితబలపరాక్రమాణాం 
నానామదోల్లంఘితమర్యాదావర్త్మనాం  నిధనాయ భృగువంశజో
జామదగ్న్యః పితృహోమధేనుహరణప్రవృద్ధమన్యువశాత్ 
త్రిఃసప్తకృత్వో   నిఃక్షత్రియాం  పృథివీం కృతవానసి
పరశురామావతారః ॥౬॥

kalkistavaH.pdf 1



॥ కల్కిస్తవః అథవా దశావతారస్తవః ॥

పునరిహ పులస్త్యవంశావతంసస్య విశ్రవసః  పుత్రస్య
నిశాచరస్య రావణస్య లోకత్రయతాపనస్య  నిధనమురరీకృత్య
రవికులజాతదశరథాత్మజో విశ్వామిత్రాదస్త్రాణ్యుపలభ్య   వనే
సీతాహరణవశాత్ప్రవృద్ధమన్యునాఽమ్బుధింవానరైర్నిబధ్య 
సగణం దశకన్ధరం  హతవానసి రామావతారః ॥ ౭॥
పునరిహ యదుకులజలధికలానిధిః
సకలసురగణసేవితపాదారవిన్దద్వన్ద్వో 
వివిధదానవదైత్యదలనలోకత్రయదురితతాపనో   వసుదేవాత్మజో
కృష్ణావతారో  బలభద్రస్త్వమసి   ॥౮॥
పునరిహ విధికృతవేదధర్మానుష్ఠానవిహితనానాదర్శనసంఘృణః
సంసారకర్మత్యాగవిధినా బ్రహ్మాభాసవిలాసచాతురీం
ప్రకృతివిమాననామసమ్పాదయన్  బుద్ధావతారస్త్వమసి  ॥౯॥
అధునా కలికులనాశావతారో బౌద్ధపాషణ్డమ్లేంచ్ఛాదీనాం    చ
వేదధర్మసేతుపరిపాలనాయ కృతావతారః కల్కిరూపేణాస్మాన్
స్త్రీత్వనిరయాదుద్ధృతవానసి   తవానుకమ్పాం కిమిహ కథయామ్ ॥ ౧౦॥
క్వ తే బ్రహ్మాదీనామవిజితవిలాసావతరణం  క్వ నః
కామవామాకలితమృగతృష్ణార్తమనసామ్   సుదుష్ప్రాప్యం
యుష్మచ్చరణజలజాలోకనమిదం కృపాపారావారః
ప్రముదితదృశాఽఽశ్వాసయ  నిజాన్ ॥ ౧౧॥
ఇతి శ్రీకల్కిపురాణేఽనుభాగవతే  భవిష్యే ద్వితీయాంశే
నృపకృతకల్కిస్తవ సమ్పూర్ణః  ॥

